
СЭТГЭЛ, МЭДРЭМЖИЙН СОЦИОЛОГИ БА АРЛИЕ ХОКЧАЙЛД

А.Тэнүүнжаргал МУИС, ШУС, НУС, Социологи Нийгмийн ажлын тэнхим

Abstract: Emotions are one of the essences of the human condition. While psychologists might argue that emotions are personal, sociologists argue that emotions are social and cultural. Our relationship with others induces various feelings of emotions in response to everyday events such as crying, laughing, embarrassing etc. Social roles, norms, and feelings are therefore integral parts to explaining questions as to what constitutes the emotion besides our personal feelings. In other words, our emotions may not be entirely personal after all. Individuals may mold their emotions in response to their various roles in society. In this article, therefore, we aim to provide introduction of the sociology of emotions by reviewing wide range of literatures.

“Сэтгэл, мэдрэмж (emotion)” Социологит
Социологийн шинжлэх ухааны судлагдахуун болох “сэтгэл мэдрэмж (emotion)” буюу сэтгэл хөдлөлийн илэрхийллийн төлөв байдлуудыг “сэтгэл хөдлөл (emotion)” хэмээх нийтлэг ерөнхий утгаар ихэвчлэн хэрэглэгддэг үгийн утгаас ялгаатайгаар ойлгох хэрэгтэй юм. Испанийн социологич Э.Берикат (2016, pp. 491-513) дээрх ялгааг тодорхойлохдоо анхдагч сэтгэл хөдлөлүүд нь (primary emotions) универсал, сэтгэл зүйн, биологийн хувьд төрөлхийн гэж үздэг бол хоёрдогч сэтгэл хөдлөлүүд (secondary emotions) нь анхдагч сэтгэл хөдлөлийн үр дүн болох сэтгэл хөдлөлийн илэрхийллүүд ба энэ нь нийгэм соёлын хувьд нөхцөлдсөн байдаг гэжээ. Харин Америкийн социологич Т.Кемпер (1987, pp. 263-289) анхдагч сэтгэл хөдлөлд айдас, уур, сэтгэл гутрал болон сэтгэл ханамж зэргийн багтааж байсан бол гэм буруу, ичгүүр, хайр, үзэн ядалт, урам хугаралт, өнгөрсөн дурсамж (nostalgia) зэргийн хоёрдогч сэтгэл хөдлөлүүдэд хамааруулан үзсэн байдаг. Түүнчлэн Р.Гордон (1990, pp. 566-567) сэтгэл хөдлөлүүд (emotions) болон сэтгэл мэдрэмжүүдээс (sentiments) ялгасан ба түүнийхээр мэдрэмж нь нийгмийн харилцааны явцад зохион байгуулагдсан мэдрэхүй, илэрхийллийн дохионууд болон соёлын утгуудын цогц төдийгүй энэ нь нийгмийн хүрээнд бүрэлдэн бий болдог байна. Иймдээ ч нийгмийн бодит байдал нь хувь хүний төвшинд сэтгэл, мэдрэмжийн туршлагаар бүрэлдсэн байдаг (Rainer, 2013, pp. 89-93) буюу өөрөөр бол бид өөрсдийн нийгмийн амьдралыг сэтгэл хөдлөлөөрөө дамжуулан мэдэрч, ойлгож байдаг аж.

Сонгодог социологичдын бүтээлд ч сэтгэл, мэдрэмжийн илэрхийлэлтэй холбоотой ойлголтууд багтсан байдаг. Тухайлбал Э. Дюркхеймийн хувьд сэтгэл хөдлөл нь шашны мэдрэмжид оролцдог хэмээх тайлбарлагддаг бол М. Вебер мэдрэмж нь харизматик эрх мэдлийн үр нөлөөний хэмжүүр гэж үздэг ба нийтлэгийн нэг хэсэг хэмээх мэдрэмж нь “нийтлэгжилтийн” үндэс суурь гэж үзсэн байдаг. Түүнчлэн Ж.Зиммиль өөрийн зүгээс сэтгэл хөдлөлийг нийгмийн харилцан үйлдэлтэй холбон авч үзсэн байдаг бол Чарльз Кули толины тусгалын онолдоо нийгмийн харилцан үйлчлэлийн төвд сэтгэл хөдлөлийн динамикийг тодорхойлсон байдаг (Turner H & Stets E, 2005, pp. 106-107) .
Сэтгэл мэдрэмжийн мөн чанар нь харилцан хамааралтай (Burkitt, 2014) болохын хувьд субъектын мэдэрч буй бодит мэдрэмж гэдэг нь бусадтай харилцах харилцан үйлдлийн хүлээгдэж буй үр дагавар буюу тухайн субъектын өөрийн хувийн төлөвлөгөө, зорилго, хэрэгцээ, сайн сайхнаас хамаарна (Stryker, 2004: 3).
Барбалет (Barbalet, 2002) социологи нь сэтгэл, мэдрэмжийг судлах хоёр шалтгаан байна гэж үзсэн. Нэгдүгээрт социологи нь нийгмийн үзэгдлийг тайлбарладаг, сэтгэл хөдлөл бол нийгмийн үзэгдэл, хоёрдугаарт нийгмийн зан хандлагын суурь хүчин зүйлийг тайлбарлахад сэтгэл хөдлөлийн мэдрэмж нь зайлшгүй хэрэгтэй юм. Иймд сэтгэл хөдлөлийн мэдрэмжийг тайлбарлахад субъектив мэдрэмж буюу

дотоод сэтгэл мэдрэмжийн туршлага болон сэтгэл мэдрэмжийн илэрхийлэл буюу сэтгэл хөдлөлийн мэдрэмжийн гадаад илэрхийллийг ялгах хэрэгтэй. Бидний юуг мэдэрч байгаа үг, нүүрний хувирал, дууны өнгө, үйлдэл зэргээр илэрхийлэгддэг. Сэтгэл мэдрэмжийн илэрхийлэл бол нийгмийн харилцан үйлдлийн түлхүүр (Scheve von, 2012) гэж үздэг. Тиймээс сэтгэл мэдрэмжийг ойлгоно гэдэг нь түүнийг бий болгож буй нийгмийн нөхцөл болон нийгмийн харилцааг ойлгох явдал юм. Э. Берикат (2016, pp. 491- 513) энэхүү ойлгох үйл явцын динамикийг тайлбарлахдаа нийгмийн нөхцөл байдалд бидний юу мэдэрч байгаа үнэндээ нийгмийн харилцан үйлдлийн үр дүнгээс хамаарах ба бидний бусадтай холбогдсон байдал, тэрхүү нийгмийн харилцааны төрөл, түүнд холбогдох хэм хэмжээ, үнэт зүйлс болон бусад хүчин зүйлс нь уг солилцооны харилцааг тэнцвэржүүлж байдаг гэжээ. Сэтгэл хөдлөлийн мэдрэмжийг нөхцөлдүүлж байгаа нийгмийн хүчин зүйлс болон нийгмийн бүтцэд дүн шинжилгээ хийх нь сэтгэл хөдлөлийн мэдрэмжийн нийгмийн үр дагавар, илэрхийлэл, зан хандлагатай холбон авч үзсэнээр бид энэхүү нийгмийн үзэгдлийн мөн чанарыг бодитоор ойлгож чадна гэдгийг тэрээр тэмдэглэсэн байдаг.
Соёлын онолуудад сэтгэл, мэдрэмжүүдийг зөвхөн биологийн хариу үйлдэл биш харин нийгмийн мэдрэмжүүд (social feelings) гэж үздэг. Эдгээр мэдрэмжүүд нь нийгмийн соёлын хэм хэмжээ, үнэт зүйлс, итгэл үнэмшил зэрэг хүчин зүйлсээр нөхцөлддөг. Ингэхдээ нийгмийн мэдрэмжүүд нь нийгмийн харилцан үйлдлийн явцад илэрхийлэгдэж, нийгмийн гишүүд тэрхүү мэдрэмжийн илэрхийллүүдийг нийгэмшилтийн үйл явцаар дамжуулан суралцаж өөрийн болгодог (Robinson T, 2014). Аль ч нийгэмд өөрийн гэсэн сэтгэл мэдрэмжийн соёл, үгийн сан, мэдрэмжийн дүрмүүд, түүнийг илэрхийлэх дүрмүүд байдаг ба эдгээр нь субъектын оршин байх бүхий л нийгмийн нөхцөл байдал болон бүхий л нийгмийн байр сууриудыг тодорхойлдог (Hochschild R, 1997). Өөрөөр бол бидний юу мэдэрч байгаа хэрхэн мэдрэмжүүд илэрхийлэгдэх ёстой нь тэрхүү мэдрэмжийн болон илэрхийллийн дүрмүүдээр зохицуулагддаг. А. Хокчайлд үүнийг тайлбарлахдаа жишээлбэл ажилдаа дасан зохицох эсвэл нийгмийн харилцан үйлдлийг явцад давуу байдлыг олж авахын тулд нийгмийн гишүүд өөрсдийн сэтгэл, мэдрэмжийг маш чадварлагаар өөрт ашигтайгаар удирдах болоод илэрхийлэх чадвартай байдаг.
Бэлгэ тэмдгийн харилцан үйлдлийн онолуудад сэтгэл, мэдрэмжийн илэрхийллүүд нь субъектийн өөрийн адилтгалыг тодорхойлдог бүрэлдэхүүнүүдийн нэг юм. Бидний өөрийн тухай ойлголт бусдаар хүлээн зөвшөөрөгдөх үед бид эерэг сэтгэл, мэдрэмжүүдийг авдаг бол эсрэгээрээ үгүйсгэгдэх үед энэ нь сөрөг сэтгэл, мэдрэмжүүд болох стресс, сэтгэл зовнил, уур, гэмшилт зэргээр илэрхийлэгддэг (Burke & Stets, 2009). Үүнээс гадна Чарльз Кули сэтгэл мэдрэмж нь нийгмийн харилцан үйлдлийн явц дахь нийгмийн хяналтад үндсэн үүргийг гүйцэтгэдэг хэмээн үздэг. Энэ нь үнэндээ бид өөрсдийгөө тодорхойлсон дүр төрх буюу өөрийн тухай ойлголт (self-concept) болон тодорхой нийгмийн харилцан үйлдэлд орохдоо гаргадаг дүрийн адилтгал хоёрыг аль аль нийгмийн харилцааны явцад бататгахыг хичээж байдагтай холбоотойгоор тайлбарлагддаг.
Сэтгэл, мэдрэмжийн талаарх cоциологийн бүтцийн онолуудад хүч болон статусын хоорондын хамаарлыг авч үздэг. Энэхүү хүч болон статусын хамаарал нь нийгмийн харилцан үйлдлийн явц дахь оролцогчдын сэтгэл, мэдрэмжийн төрлөөр илэрхийлэгддэг. Нийгмийн харилцан үйлдэлд хэн хүчтэй, статус өндөртэй нь илүү давуу байдалтайгаар оролцох ба тэд сэтгэл ханамж, итгэлтэй, аюулгүй байдал, нэр хүнд зэрэг эерэг сэтгэл, мэдрэмжийг авдаг бол эсрэгээрээ хүч багатай хэсэг нь айдас, өөртэй итгэлгүй байдал, ичгүүрт байдал зэрэг сөрөг сэтгэл, мэдрэмжийг хуримтлуулдаг Т.Кемпер (Kemper, 1987).

Сэтгэл, мэдрэмжийн социологи ба Арлие Хокчайлд
1970-аад оны дунд үеэс үүссэн (Bericat, 2000) Сэтгэл, мэдрэмжийн социологийн (Sociology of emotions) гол төлөөлөгчдөөр Арлие Хокчайлд (Arlie R Hochschild), Томас Шефф (Thomas J Scheff) болон Теодоре Кемпер (Theodore D Kemper)15 нэрлэдэг. Хокчайлд нь хамгийн анх жендэр болон сэтгэл, мэдрэмжийн хоорондын хамаарлыг тайлбарлахдаа тус нэр томьёог ашигласан. Тэрээр 1979 онд нийтлүүлсэн өгүүлэлдээ мэдрэмжийн дүрмүүд, сэтгэл, мэдрэмжийн ажил зэрэг ойлголтуудыг соёл, улс төр, сэтгэл, мэдрэмжийн хоорондын харилцаагаар дамжуулан гаргаж ирсэн байдаг.
Түүнчлэн Арлие Хокчайлдын сэтгэл, мэдрэмжийн социологийн шинжилгээ нь гэр бүлийн социологи болон хөдөлмөрийн социологитой нягт холбогдсон байдаг. Тэрээр 1970- 1980 онуудын

15 Bericat, E. (2016). The sociology of emotions: Four decades of progress. Current Sociology, 64(3), p-497.

хооронд хэд хэдэн талбарын судалгааны ажил гүйцэтгэсэн ба үүнд: оюутнуудаас авсан санал асуулга, агаарын нислэгийн хэд хэдэн компанийн үйлчлэгч ажилчдын ажилд орох, бэлтгэгдэх үйл явц зэргийг ажиглалт, ярилцлага зэрэг аргачлалаар гүйцэтгэсэн угсаатан зүйн судалгаа ордог. Сэтгэл, мэдрэмжтэй холбоотой Хокчайлдын дүн шинжилгээ нь дараах гурван сонгодог онолын үзэл баримтлал дээр суурилсан : органисист, харилцан үйлдлийн болон психоанализ.
Органисист- Дарвины органисист онолын үзэл санааг өөрийн онолын дүн шинжилгээнд ашиглахдаа тэрээр аливаа хийгдсэн үйлдлийн утгыг биологийн аргаар тодорхойлж, энэ нь сэтгэл хөдлөлтэй хэрхэн холбогдож байгаад анхаарлаа хандуулдаг.
Харилцан үйлдэл (Дьюи, Герт, Миллс ба Гоффман) - Тэрээр бичихдээ би уламжлалт харилцан үйлдлийн онолчдын үзэл баримтлал дээр тулгуурлан “юу сэтгэл, мэдрэмжийг « бий болгодог (done to)
» болохыг түүнийг бий болгож байдаг мэдрэмжүүдээр дамжуулан судалдаг” гэжээ. Жишээ нь тэрээр Гоффманы нүүр тулсан харилцан үйлдлийн дүрмүүдийг сэтгэл, мэдрэмжийн менежменттэй холбон авч үздэг. Түүнийхээр нийгмийн харилцан үйлдлийн явцад бидний мэдрэмж болон сэтгэл хөдлөл нь мэдрэмжийн дүрмүүдээр зохицуулагдаж байдаг. Сэтгэл, мэдрэмжийн менежмент бол мэдрэмжийн дүрмийг даван туулахад шаардагдах нэг төрлийн ажил аж.
Психоанализ (Фрейд)- Фрейдын психоанализ дахь мэдрэмжийн дохионы функцийн анализаар дамжуулан нийгмийн хүчин зүйлүүд бидний хүлээж буй зүйлд хэрхэн нөлөөлж, улмаар ямар мэдрэмжийг “дохио” болгон илгээдэг болохыг тайлбарладаг. Гэр бүлийн харилцаан дээр жишээ авахдаа тэрээр хоёр хүний хэн нэгэн нь илүү бага статустай байхад хоёр тал ерөнхийдөө илүү өндөр статустай тал нь харилцаанд илүү чухал хувь нэмрийг оруулна гэдгийг хүлээн зөвшөөрсөн байдаг. Үнэндээ илүү өндөр статустай байна гэдэг бүх талаараа үүнд сэтгэл санааны хувьд ч давуу талтай байх боломжийг олгодог гэж үздэг.
Хокчайлдын хувьд сэтгэл, мэдрэмжийн ажил (emotional worrk) хэмээх ойлголтыг бий болгосон талаар бид дээр дурдсан. Энэ ойлголт нь нийгмийн хүлээлтэд нийцүүлэхийн тулд хэрхэн нийгмийн гишүүд өдөр тутмын амьдралдаа, ажлын байрандаа өөрсдийн сэтгэл, мэдрэмжийг зохицуулдаг болохыг илэрхийлдэг. Түүний үзэж буйгаар сэтгэл хөдлөл, мэдрэмжүүд нь үнэндээ нийгмийн дүрэм журмаар зохицуулагдаж байдаг ба нийгмийн хүлээлтийн талаарх бидний харах өнцгийн дохио нь мэдрэмжүүд болон түүний илэрхийллүүд байдаг.
Хокчайлд The Managed Heart. Commercialization of Human Feeling хэмээх 1983 онд гаргасан бүтээлдээ хэрхэн сэтгэл, мэдрэмжийн туршлага нь жендэрийн ялгаатай байдалтай /баримжаатай (gender identity)16 холбоотой болохыг харуулсан (Hochschild A. R., 2012). Тодруулбал мөнгө, хүч, эрх мэдэл, болон статусын тэгш бус хуваарилалтаас үүдэн эрэгтэй болон эмэгтэй хүмүүсийн сэтгэл, мэдрэмж бүхий нийгмийн амьдрал ижил биш гэж үзсэн. Үр дүнд нь хувийн амьдралдаа “ эмэгтэйчүүд мэдрэмжийн нөөц хуримтлалыг бий болгон үүнийгээ өөрт нь дутагдалтай байгаа материаллаг нөөц боломжийн оронд зөрүүлэн эрэгтэйчүүдэд санал болгодог” (1983: 163)17. Ингэснээр сэтгэл, мэдрэмжийн ажил (emotion work) 18 нь хэрхэн яаж байх буюу өөрөөр бол эхнэр, эх, эмэгтэй хүн нь ямар байхыг тодорхойлcон жендэрийн үүргийг нөхцөлдүүлдэг. Энэ утгаараа жендэрийн ялгаатай байдал бол нийгэм соёлын хувьд бүтээгдэж буй зүйл бөгөөд энэ нь тухайн өгөгдсөн нөхцөл байдал дахь жендэрийн баримжаа болон үүргээр тодорхойлогддог.
Жендэрийн баримжаа болон үүрэг нь нийгмийн хөгжлийн явцад хувьсаж, өөрчлөгдөж байдаг бөгөөд нийгмийн нөхцөл байдал өөрчлөгдөхөд жендэрийн баримжаа болон үүрэг дагаад өөрчлөгддөг гэсэн санааг Хокчайлд дэвшүүлсэн байдаг.
Гэр бүлийн харилцаан дахь жендерийн үүрэг дээр тэрээр өөрийн үзэл бодлыг илэрхийлэхдээ хүүхэд асрахад хосууд харилцан тэгш үүрэг хүлээх ойлголттой байдаг ч яг үнэндээ ээж нар аав нараас хэд дахин илүү үүргийг гэрийн ажил болон хүүхэд асрахад хүлээсэн байдаг. Hochschild (1989) гэр орон, гэр бүлийнхээ төлөө өөрсдийгөө золиосолж, гэрт хийдэг ажил нь үл үзэгдэх, үнэ цэнэгүй хэмээн ойлгосноор (мэдэрснээр) эмэгтэйчүүдийн өөрийгөө үнэлэх мэдрэмж буурах хандлагатай байдаг. Аль ч хүйсийн

16 Жендэрийн баримжаа нь (gender identity) зан үйл, хандлага болон чухалчлахын хувьд хүмүүс өөрсдийгөө хувь хүний хувьд эмэгтэй, эсвэл эрэгтэй хэмээн мэдэрч, ухамсарлах байдал (Judith Worell, 2002).
17 Scott Appelrouth, Laura Desfor Edles, Classical and contemporary sociological theory: text and readings, 2008, Pine Forge Press., United States of America p-526.
18 Сэтгэл хөдлөл бүхий биеийн болон оюуны бүхий л төрлийн үйл ажиллагааг ойлгоно.

эцэг эх өөрийгөө дутуу үнэлсэн тохиолдолд зөрчил үүсэж болно (Hochschild & Machung, 1989). Орчин үеийн нийгэмд дэлхий өнцөг булан бүрд эмэгтэйчүүдэд ажил мэргэжлийн боломж нэмэгдэж байгаа хэдий ч тэдний хөдөлмөрийн зах зээлд хангалттай төвшинд, идэвхтэй оролцох бололцоог нь хязгаарлаж байгаа нийтлэг хүчин зүйлсэд ажил олгогчдын зүгээс эрэгтэйчүүд техникийн эсвэл менежментийн ур чадвар шаардсан ажилд илүү сайн гэх жендэрчлэгдсэн хэвшмэл ойлголт бүхий хандлага эсвэл эмэгтэй хүний гэр бүлийн үүрэг хариуцлага тэдний хөдөлмөрийн бүтээмжид саад учруулж болзошгүй гэж үзэх явдал, зарим тохиолдолд аж ахуй нэгж байгууллагууд жирэмсний амралтын нэмэлт зардал гаргахыг өөрсдөдөө ашиггүй байдал гэж тооцоолж буй байдал зэрэг багтдаг. Энэ ч утгаараа орчин үеийн эмэгтэйчүүдийн нийгмийн амьдралд шинээр тулгарч буй хүндрэл бэрхшээл нь хэрхэн гэр бүлийн амьдрал болон ажил мэргэжлийг хослуулан авч явах вэ гэдэг асуудал юм. Үнэндээ цалин, хөлсгүй гэрийн ажилд зарцуулах цаг жендэрийн хувьд ижил тэгш хэмжээнд хүрсэн улс дэлхий дээр одоогоор байхгүй юм. Норвеги, Америк зэрэг улсад гэрийн ажилд зарцуулж байгаа эмэгтэйчүүдийн ажлын ачаалал эрэгтэйчүүдээс 2 дахин их бол Япон, Солонгос зэрэг улсуудад энэ нь 4 дахин их байгаа бол дэлхий даяар дунджаар эмэгтэйчүүд ойролцоогоор эрэгтэйчүүдээс 3.2 дахин илүү цагийг энэ төрлийн ажилд зарцуулдаг байна19. Энэ дүр зургийг Хокчайлд буулгахдаа хэдий эмэгтэйчүүд ажил хөдөлмөр эрхэлсэн ч гэртээ буцаж ирэхдээ “хоёр дахь ээлж (second shift)”-ийн ажил болох хүнс цуглуулах, хоол хийх, цэвэрлэгээ хийх болон хүүхэд харах, асрах зэрэг гэрийн ажлуудтай нүүр тулгардаг. Ялангуяа ажил хөдөлмөр эрхэлж буй эмэгтэйчүүдэд гэр бүлийн зүгээс ирэх хүлээлт нь илүү хүндээр тусдаг ба энэ талаар тэрээр өөрийн байр суурийг “Сүүлийн дөчин жилийн турш маш олон эмэгтэйчүүд түүхэн өөрчлөлтийг эдийн засагт хийсэн. Харин одоо бүх эрэгтэй үеийнхний хувьд гэрийн ажилд хоёр дахь түүхэн өөрчлөлтийг хийх цаг нь болсон20” хэмээн илэрхийлсэн. Мөн хөдөлмөрийн зах зээлийн хувьд жендэрийн ялгавартай байдал нь ялангуяа, эмэгтэйчүүдийн голлон хийж буй ажлын төрлүүд (ихэнхдээ хөлсгүй хөдөлмөр, жендэрээр ялгарал гарсан ажил мэргэжил) болон тэдний цалингийн ялгаатай байдлаас тодорхой харагддаг болохыг түүний судалгааны ажлууд тодорхой харуулдаг.

ДҮГНЭЛТ
Ийнхүү сэтгэл, мэдрэмжийг судлах социологийн онолын хандлагуудыг харвал энэ салбар нь Англо- Саксоны Америк, Их Британи зэрэг орнуудад салбар социологи болохын хувьд микро социологийн төвшинд илүү сайн судлагдсан бол Европын орнуудад (Франц, Герман, Испани гэх мэт улсуудад) төдийлөн гүнзгий судлагдсан талбар биш байсан ч сүүлийн үед энэ талбар дахь социологийн судалгааны ажил нэмэгдэх хандлагатай байгаа юм. Нийгмийн оролцогчдын зан хандлагын илэрхийлэл нийгмийн харилцан үйлдлээр нөхцөлдөж байдгийн хувьд тухайн оролцогчдын сэтгэл, мэдрэмжийн илэрхийлэл нь өөрөө бидний үйлдлийн солилцож буй утгын үр дүн гэж ойлгож болно. Нийгмийн бодит байдал нь бүтээгдсэн (constructed) байдаг. Иймдээ ч энэхүү бүтээгдсэн бодит байдлыг (constructed reality) судална гэдэг нь хүмүүс хэрхэн нэг нь нөгөөтэйгээ харилцан үйлдэлд орж байгаад дүн шинжилгээ хийх явдал юм. Эцсийн дүндээ бидний ойлгохыг хүсэж байгаа тэрхүү нийгмийн харилцан үйлдэл нь үйл явдлууд, нөхцөл байдал, утга учир, бэлгэ тэмдгүүд, үйлдэл болон харилцааг бий болгож байдаг. Энэ бол яагаад сэтгэл, мэдрэмжүүд нь хосуудын хоорондын зөрчил, хүчирхийлэл, ялгаварлан гадуурхалтаас эхлээд улс төр, эдийн засаг, түүхэн үйл явдлууд хүртэлх нийгмийн бүхий л үзэгдлийн бүрэлдэхүүн хэсэг болох шалтгаан юм.

